
          श्रीलक्ष्मीहयवदनपरब्रह्मणे नमः
          

          श्री वेदान्त देशिकप्रणीतं
        

        श्रीचतुश्लोकीभाष्यम्

        
          श्रीमान् वेंकटनाथार्यः कवितार्किककेसरी|

          वेदांताचार्यवर्योमे सन्निधत्तां सदाहृदि||

        

        
          नमो नमो यामुनाय यामुनाय नमो नमः |

          नमो नमो यामुनाय यामुनाय नमो नमः ||

        

        
          अवतारिका- 
        

        
          
          स्वशेषाशेषार्थो निरवधिकनिर्बाधमहिमा, 

          फलानां दातायः फलमपि च शारीरकमितः | 

          श्रियं तत्सध्रीचीं तदुपसदनत्रासशमनीम्,

          अभिष्टौति स्तुत्यामवि तथमतिर्यामुनमुनिः ||

        

        
          अत्र समन्वयाविरोध साधन फलविषय शारीरक चतुरध्यायीसमधिगतस्य भगवत स्सर्व प्रकाराभिमतानुरूपसह धर्मचारिणीविशिष्टतयाऽपि सर्वाधिकत्वं, “कश्श्रीः श्रियः” इत्युक्त कैमुतिकन्यायकाकुगर्भया चतुःश्लोक्या प्रकाशयन् प्रथमं श्रियः प्रतिपिपादयिषितानां विभूतिद्वयशेषित्वादीनां स्थापकमाह.
          
        

        
          प्रणिपत्य गुरूत्तंसं श्रीमद्वेदांतदेशिकम् |

          हयग्रीवस्तवव्याख्यां कुर्वेऽहं तत्प्रसादतः||3||

        

        
            इह खलु श्रीमान् वेदांतदेशिकः, सम्यगुपासन विशेष वशीकृत हृदय पुंडरीक मध्य मंडनायित  तांडव प्रचंड तुरंगमुख मार्तांडमंडलः, सकल पंडितनिकुरुंब मुक्तातपत्रितकीर्तिमंडलः, सर्वतंत्रस्वतंत्रः, कवितार्किककेसरी, परमकारुणिकः, भगवत्कळ्याण-गुणगणानुसंधानेन अनादि संसार सञ्चित दौष्कर्म्यपाश बंदीकृत-प्राणिबृन्दं संतितारयिषुः, श्रीहयग्रीवम् अभिष्टोतुं प्रतिजानीते.
        

      
        

    
        
            
        
                    
          
            श्लोकः- 
            
            कान्तस्ते पुरुषोत्तमः, फणिपति श्शय्यासनं वाहनं

            वेदात्मा विहगेश्वरो यवनिका माया जगन्मोहिनी |

            ब्रह्मेशादि सुरव्रज स्सदयित स्त्वद्दासदासीगणः

            श्रीरित्येव च नाम ते भगवति! ब्रूमः कथं त्वां वयम् ॥1॥

          

          

          
                            
            
              व्याख्यानम्- 
              
                स्वशेषाशेषार्थो निरवधिकनिर्बाधमहिमा, 

                फलानां दातायः फलमपि च शारीरकमितः | 

                श्रियं तत्सध्रीचीं तदुपसदनत्रासशमनीम्,

                अभिष्टौति स्तुत्यामवि तथमतिर्यामुनमुनिः ||

              

              अत्र समन्वयाविरोध साधन फलविषय शारीरक चतुरध्यायीसमधिगतस्य भगवत स्सर्व प्रकाराभिमतानुरूपसह धर्मचारिणीविशिष्टतयाऽपि सर्वाधिकत्वं, “कश्श्रीः श्रियः” इत्युक्त कैमुतिकन्यायकाकुगर्भया चतुःश्लोक्या प्रकाशयन् प्रथमं श्रियः प्रतिपिपादयिषितानां विभूतिद्वयशेषित्वादीनां स्थापकमाह.
              
            

            
              कांतस्त इति
              . कांतः - प्रियः. अनुरूपः पतिरित्यर्थः. ते - सर्वमंगळास्पदत्वेन प्रमाण सिद्धायाः एतत्पदद्वयाभिप्रेतं व्यंजितं गद्ये “देवदेव दिव्यमहिषीम्” इति. “द्वाविमौ पुरुषौ लोके” इत्यादिभिः स्वेनैव निरुक्तेन परत्वव्यंजकेन समाख्याविशेषेण लक्ष्मीकांतं विशिनष्टि, पुरुषोत्तम इति.
            

            
              अत्र पंचम्यादि विभक्तित्रयेऽपि समासश्शब्दवित्सम्मतः. अनेन हिरण्यगर्भादीनामपि भगवदपेक्षयाऽधमत्वव्यंजनात्तत्, पत्नीभ्यः पुरुषोत्तमपत्न्या उत्तमत्वं सूचितम्. अवतारेऽपिह्यसौ “नारीणामुत्तमा” इत्युच्यते. एवमस्याः पतिसंबंधेन प्रकर्ष उक्तः. अथ पत्युरिव विभूतिसंबंधेनापि प्रकर्षं वदन् नित्यसूरिपरिबृढानामप्येतदुपकरणत्वमुदाहरति,
              फणिपति श्शय्येति.
              अत्र फणिपति शब्देन, सुरभिसुकुमारशीतल विशालोन्नतत्वादिरूपाः पर्यंकगुणा व्यज्यंते. तत्प्रभावश्च
              
                कल्पांते यस्य वक्त्रेभ्यो विषानलशिखोज्ज्वलः |

                संकर्षणात्मको रुद्रो निष्क्रम्यात्ति जगत्त्रयम् ||

              

              
                स बिभ्र च्छेखरीभूतमशेषं क्षितिमंडलम् |

                आस्ते पाताळमूलस्थः शेषो शेषसुरार्चितः ||

              

              
                तस्य वीर्यं प्रभावं च स्वरूपं रूपमेव च |

                न हि वर्णयितुं शक्यं ज्ञातुं वा त्रिदशैरपि ||

              

              इत्यादिषु प्रसिद्धः.
            

            
              स्तोत्रे च “तया सहासीनमनंत भोगिनि” इत्यादौ. आसन शब्द इह काकाक्षिन्यायादुभयतो योज्यः. उक्तं ह्याद्ये पुराणेतन्नामसहस्रे “भोगप्रिया भोगवती भोगींद्रशयनासना” इति “अजिताकर्षणी नीति र्गरुडा गरुडासना” इति च “वहेयं यज्ञं प्रविशेयं वेदान्” इति सौपर्णश्रुतिविवक्षितं वेदाभिमानिदेवताधिष्ठातृत्वमभिप्रेत्याह
              वेदात्मा विहगेश्वर इति
              .
            

            वेदाधिष्ठातृतया वेदानामात्मा. यद्वा तद्विशिष्टत्वेन तत्समानाधिकरणतया वेद आत्मा यस्येति विग्रहः. “सुपर्णोसि गरुत्मान्” इत्यादिष्वप्यस्य वेदात्मत्वं ग्राह्यम्. एवं सर्ववेदाभिमानितया सर्वज्ञत्वमप्यस्य सूच्यते.

            
              बलादिगुणजातमप्यमृताहरणादिषु प्रसिद्धम्. यद्यपि विहगेश्वरशब्दः “सत्य स्सुपर्णो गरुडस्तार्‌क्ष्यस्तु विहगेश्वरः” इति श्रीसात्वतादिषु प्राणादिपंचकाधिपतित्वेनावस्थितस्य गरुडस्य व्यूहविशेषमभिधत्ते
              
              , तथाऽप्यत्र विशेषकाभावात् गरुत्मन्मात्रविषयः. फणिपतिविहगेश्वरयोरुपादानमिह मिथो विरुद्धजातीयैरप्यविरोधेन युगपत्सेव्यत्वं सूचयति. कैमुत्यादन्येषां नित्यानां मुक्तानामप्येतत्, परिजन परिच्छदभावेनावस्थानं ख्याप्यते. तेषामप्येतदाज्ञाकरत्वमुक्तं श्रीवैकुंठगद्ये, “शेष शेषाशनादि सर्वपरिजनम्” इत्यादिना. एवं सर्वस्या अपि नित्यविभूते स्तच्छेषत्वं तात्पर्यतः प्रदर्शितः. अथ लीला विभूतौ, अचिदंशस्य प्रथमं तच्छेषतामाह “यवनिका माया जगन्मोहिनी” इति. अत्र यवनिकाशब्दाभिप्रेतं गद्ये “भगवत्स्वरूपतिरोधानकरीम्” इति विवृतम्. एतत् ग्रंथद्वय तात्पर्येण दिव्यदंपत्योरनाश्रितापेक्षया त्रिगुणतिरस्करिण्यातिरोधेयत्वं फलितम्.
            

            माया शब्दोऽयं “मायां तु प्रकृतिं विद्यात्” इति प्रकृतिविषयतया श्वेताश्वतरैरधीतः. स च विचित्र सृष्ट्युपकरणतया प्रकृतेराश्चर्यतमत्वं व्यंजयति. “जगन्मोहिनी” इत्यनेन जीवपरमात्मादिषु विपरीतधीहेतुत्वं शब्दादि गुणपरिणतिशबळित स्वविषय भोग्यता बुद्धिजनकत्वं च विवक्षितम्. 

            
              ईदृश प्रकृतिमोहितानां कर्मवश्यानां सर्वेषामपि विष्णुपत्नीशेषत्वमुत्कृष्टमुखेन कैमुत्यन्यायादुपलक्षयति
              “ब्रह्मेशादि सुरव्रज स्सदयित स्त्वद्दा सदासीगणः”
              इति. प्रकर्षनिदर्शनादीश्वरत्वशंकास्पदयोः. “एतौ द्वौ विबुधश्रेष्ठौ” इत्याद्युक्तयोर्ब्रह्मेशयोरप्यग्नींद्रादिभिः ऐकराश्यसूचनाय व्रज गणशब्दौ. “सदयितः” इत्युपादानेप्यौचित्यात् “दासी” शब्दस्त त्तत्पत्न्यं शेऽन्वेतव्यः.
            

            
              उक्तार्थे श्रुत्यादीनि प्रमाणानि तिष्ठंतु. असाधारणसमाख्यैवालमिति ख्यापयति
              “श्रीरित्येव च नाम ते भगवति”
              इति.
            

            
              
                “श्रयंतीं श्रियमाणां च शृण्वतीं शृणतीमपि|

                शृणाति निखिलं दोषं श्रीणाति च गुणैर्जगत्|

                श्रीयते चाखिलैर्नित्यं श्रयते च परंपदम्||

              

              इत्यादि निरुक्ति रिहाभिप्रेता. “निस्संकल्पानिराश्रया” इति नाम तु “श्रयते च परं पदम्”  इत्याद्यविरोधेन नेयम्. “अकळं कामृताधार” इति पूर्वोक्तानुसाराच्च. अमृतोपि परमात्मा तदाधाराचेयं, अत एव हि सोऽपि “श्रीनिवास श्श्रीधरः” इति च समाख्यायते.
            

            
              उक्तं च
              
              श्रीसात्वते “यतोऽह माश्रयश्चास्या मूर्तिर्मम तदात्मिका” इति. यन्निवेशात् सर्वत्र प्राशस्त्यधी स्सैवहि ते समाख्या इति, एवकाराभिप्रायः. निर्दोष मंगळगुणाकरत्व ज्ञापनाय “भगवती”त्युक्तिः. ईदृशाति शयशालिन्या श्श्रियो यथावत् स्तोतु मशक्यतामाह, ब्रूमः कथं त्वामिति. त्वाम् - उक्त प्रक्रियया विष्णुपत्नीत्वेन तदितर सर्वशेषित्वेन तदुचितनामधेयादियोगेन च प्रसिद्धां “न तेवर्णयितुं शक्ता गुणान् जिह्वाऽपि वेधसः” इति चतुर्मुखेनापि स्तोतुमशक्यतयोक्तां चेति भावः. वयं - परिमितज्ञानशक्तयः.
            

            
              
                ब्रह्माद्या स्सकला देवा मुनयश्च तपोधनाः |

                त्वां स्तोतुमपि नेशाना स्त्वत्प्रसादलवं विना||

              

              इति वचनानुसारेण ब्रह्मादीनां स्वस्य चात्रा विशेष व्यंजनाय बहुवचनम्. कथं ब्रूमः - कार्त्स्न्येन त्वद्वर्ण नमशक्यम्, परिच्छिद्य वर्णनं त्वनुचितमिति भावः.
            

            ये पुनराहुः श्रीर्नाम भगवत स्सर्वकर्तु रधिष्ठेया प्रकृतिरिति. ये च तस्य सत्ताऽहंता प्रभाशक्ति विद्येच्छा भोक्तृतादिरूपेयं, शास्त्रेषु तथा तथाव्यपदेशदर्शनादित्याहुः. तेषां तत्र तत्रैव शास्त्रे निर्बाधेन चेतनत्वव्यपदेशेन निरासः. अत्राप्ययमर्थः. ते - त्वामितियुष्मच्छब्देन, संबोधनेन च श्रियश्चेतनत्वमुपस्थापयता सूचितः. 

            सत्तादि शब्दा स्त्वस्यां भगवदंतरंगविशेषणत्वाद्यभिप्रायः. प्रकृतेरन्यत्वं तु “ते यवनिका” इत्यनेनापि दर्शितम्. न चास्याः प्रकृतिशब्दोपात्ततामात्रेण त्रिगुण द्रव्यतादात्म्यम्. वासुदेवः पराप्रकृतिः “प्रकृतिश्च प्रतिज्ञा दृष्टांतानुरोधात्” इत्युक्ते भगवत्यपि प्रसंगात्

            
              
                जगदुत्पादिका शक्ति स्तव प्रकृति रिष्यते |

                सैव नामसहस्रैस्तु लक्ष्मी श्श्रीरिति कीर्त्यते ||

              

              “मूलप्रकृतिरीशानी, प्रकृतेः पुरुषाच्चान्य स्त्रतीयो नैव विद्यते” इत्यादीनि ब्रह्मवचनान्यपि लक्ष्मीनारायणयोः प्रकृति पुरुषरूप विभक्तविभूति विशेषाभिमानित्वाभिप्रायाणि.
            

            
              रहस्याम्नाये तु प्रकृतौ लक्ष्म्यां च विद्या शब्दः प्रयुक्त इत्येतावताऽपि न तयोस्स्वरूपैक्यम्. तत्र हि, सत्वोन्मेषमुखेन विद्याहेतुतया प्रकृतौ विद्याशब्दः. लक्ष्म्यां तु विद्याप्रवर्तकत्वा
              
              दिति विशेषः. ये तु सत्तादिविशिष्टो भगवानेव श्रीरिति वा श्रीरूपनित्य विग्रहांतरविशिष्ट स्स एवेयमिति वा दैत्यमोहनभूमिकापरिग्रहन्यायेन स्वयमेव भोगार्थं परिगृहीत कादाचित्ककांता विग्रह स्स एव श्रीरिति वा वदंति, तेऽपि तद्विषयनिर्बाध नित्यभिन्न चेतनत्वव्यपदेशकै स्तैस्तैरेव शास्त्रैर्निराकृताः.
            

            “ह्रीश्चते लक्ष्मीश्च पत्न्यौ” इति श्रुतिश्च पत्युः पत्न्याश्च स्वरूपभेदं स्वरसतो दर्शयति. न चात्रानन्यथा सिद्धं बाधकमस्ति. इदमप्यत्र “कांतस्ते” इति व्यधिकरणनिर्देशेन व्यंजितम्. ये च मन्यंते भगवत एव स्वरूपैकदेशः. पृथगहंतया परस्परभोक्तृत्वाय सर्वदा परिगृहीतस्त्रीरूप श्श्रीशब्दार्थः. तेन भेदाभेदव्यपदेशयोश्चेतनत्वस्य चाविरोध इति. तेऽपि ब्रह्मण स्स्वरूपतो निरवयवत्वं प्रतिपादयद्भिः प्रमाणैर्निरस्ताः. “नरनारीमयो हरिः” इति ब्राह्मपुराणवचनेन तु हरे र्नारीमयत्व व्यपदेशो “ज्योत्स्नेव हिमदीधितेः” इति तत्रत्यदृष्टांतानुसारेण प्रभाश्रयस्य प्रभामयत्वव्यपदेश वत्स्वरूपभेदाविरोधेन निर्वाह्यः. एतेन बीजादेरंकुरोपादानांशवद्विश्वोपादानस्य ब्रह्मणः कार्योपयुक्त स्वरूपैकदेश एव स्वभावतो वा, परिणतिशक्त्या वा उपाधिभेदेन वा भिन्नाऽहंताश्रय श्श्रीरिति व्यपदिश्यत इति पक्षोऽपि प्रतिक्षिप्तः. 

            ब्रह्मण स्स्वरूप परिणामादेश्च शारीरके निरस्तत्वात्. उपहितांश भेदपक्षस्तु विग्रहाद्युपाधौ संचरति निरवयवे ब्रह्मस्वरूपे सरिज्जलादौ घटादिनेवोपाधिना कस्यचिदंशस्यान्यत्राकर्षणायोगात्. घटाकाशन्यायेन पूर्वपूर्वोपहितांशपरित्यागे तु तत्तदंशरूपस्य भोक्तुरभावात् उत्तरोत्तरोपहितांशानां पूर्वपूर्वंशानुभूत भोगप्रतिसंधानानुपपत्तेः. भोक्तृसंतत्येकतामात्रेण प्रतिसंधाने सौगतमतोन्मज्जनेन स्थिरात्मपरित्याग प्रसंगा च्चात्यंतानुपपन्नः. 

            
              अवतार परिणामोपाधि भिन्नांशवादिनो लक्ष्म्यादेर्नित्यदेहादिप्रमाणैश्च निरासिरे. एतदपि सर्वमत्र व्यधिकरणप्रयोगेणैव सूचितम्. “कीर्ति श्श्रीर्वाक्चनारीणाम्” इत्यादि समानाधिकरण प्रयोगश्च पूर्वपरव
              
              त्, स्वरूपभेदेऽपि संबंधविशेषनिबंधनः. “विष्णो श्श्रीरनपायिनी” इत्यादिभिर्व्यधिकरणप्रयोगैश्च भेदस्सिद्धः. तर्हि, अग्य्रप्राय न्यायात्, सहपठितनार्यंतरवत्, कर्मवश्यत्वं स्यात्, न स्यात्, वचन विरोधे न्यायस्यानवकाशात्. न चेदेवं “आदित्यानामहं विष्णुः”, “वृष्णीनां वासुदेवोऽस्मि”, “अनंतश्चास्मि नागानां वैनतेयश्च पक्षिणाम्” इत्यत्र कुतस्तथात्वनिस्तारः. निर्धारणादिति चेन्न, साजात्येऽपि वैषम्यमात्रेण तदुपपत्तेः.
            

            ईश्वरत्वानीश्वरत्व, कर्मवश्यत्वाकर्मवश्यत्वादौ तु प्रमाणांतरमेव शरणमिति. इदं चास्याः कर्मवश्य वैजात्यमिह ब्रह्मादिभ्योऽप्यधिकत्वोक्त्या प्रकाशितम्. नन्वर्थलक्ष्मीक विग्रहयोगः श्रीपते श्श्रियश्च विग्रहैक्यं स्वरूपैक्यं भेदाभेदं वा सूचयति. उक्तं च, श्री विष्णु वैभवाधिकारैः - 

            
              
                त्वं यादृशोऽसि कमलामपि तादृशीं ते 

                दारान्वदंति युवयोर्न तु भेद गंधः |

                मायाऽपि भक्तयुवतीतनुमेक मेव

                त्वां मातरं च पितरं च युवानमाहुः ||

              

              इति.
            

            तन्न उभयेच्छया विग्रहमात्रस्यैकीकरण संभवेनान्यथाप्युपपन्नतया विग्रहैक्यस्य श्रुत्यादिविरुद्ध स्वरूपैक्यादि कल्पकत्वायोगात्. तधाऽप्येकेनैव परमात्मना यथाकथंचित्सर्वनिर्वाहे किमत्रात्म भेदस्वीकारेणेति चेन्.क्ౢप्तौ वक्तव्यस्य श्रुतौ वक्तुमयुक्तत्वात्. उक्ता च श्रुतिः प्रागेव, तदनुगुणं च श्रीविष्णुस्मृतौ भूमिवाक्यं “आक्रम्य सर्वां तु यथा त्रिलोकीं, तिष्ठत्ययं देववरोऽसिताक्षि. तथास्थिता त्वं वरदे तधापि” इत्यादिकं. “नानयोर्विद्यते परम्” इत्यादिभिः पुराणवचनैः “एकतत्त्वमिवोदितौ” इत्यादि भगवच्छास्त्रवचनैश्च स्वरूपैक्यमनयोरपास्तम्. लाघवतन्मात्रावलंबने तु सर्वेषामप्यात्मनामैक्यं प्रसजेत्. 

            
              
                आत्मभेदमनिच्चंतो भाष्यादिषु निराकृताः | 

                दिव्ययोस्त्विह दंपत्योर्मिथो भेदः प्रसाधितः ||

              

              
                सर्वेषामात्मनां यैस्तु भिन्नाभिन्नत्वमिष्यते |

                लक्ष्मीनारायणैक्योक्ति स्तेषां सद्भिरुपेक्ष्यते ||

              

              
                यत्र क्वचिदभेदोक्तिर्यद्याप्तवचने भवेत् 

                रामसुग्रीवयोरैक्यमित्यादिवदिहास्तु सा ||

              

            

            
              अत्र निर्विशेषचिन्मात्र ब्रह्मस्वरूपतिरोदानकरी मिथ्याभूता मायैव कल्पितरूप वि
              
              शेषोपश्लिष्ट ब्रह्मप्रतिच्छदवती लक्ष्मीरित्युच्यत इति पक्षोऽपि तादृशब्रह्म तत्तिरोधानादि निरासादेव निर्धूतः.
            

            इदमप्यत्र मायायाः, प्रस्तुत दंपतीव्यतिरिक्त जगन्मोहनत्वोक्त्या प्रख्यापितम्. ननु यवनिका, बहिरंतस्थ्सितयोर्दृष्टि प्रसरनिरोधेन मिथोऽवलोक नविरोधिनी लोके दृष्टा. अत श्श्रियोऽपि यवनिका तथा स्यात्. मैवं, तदधीनसर्वव्यापारया मायया तस्यास्सर्व विषयसहज दृष्टिनिरोधायोगात्. क्षेत्रज्ञानामपि भगवन्मायया धीसंकोचस्य दुष्कृतोपाधिकत्वादकर्मवश्येषु नित्यमुक्तेश्वरेषु तत्प्रसंगाभावादिति. अस्तु तर्हि, कर्मवश्यतादात्म्यात्, कर्म फलान्वयः. ब्रह्मादीनां कर्मवश्यत्वं तावत्

            
              
                युगकोटिसहस्राणि विष्णुमाराध्य पद्मभूः |

                पुनस्त्रैलोक्यधातृत्वं प्राप्तवानिति शुश्रुम ||

              

              इत्यादिभिः प्रसिद्धम्. किं पुनस्तत्पत्नीनां? ताभिश्च तादात्म्यमसास्तत्र तत्र विशेष तस्तत्तत्सामानाधिकरण्येन व्यज्यते. गायत्रीकल्पेषु च संध्यात्रये वर्णवाहनादि विशेषितं रूपत्रयमेकस्या एव देवतायाः प्रतिपाद्यते. उक्तं च कैश्चिल्लक्ष्मीस्तोत्रे
            

            “गीर्देवतेति गरुडध्वजवल्लभेति” इत्यादिभिः. अतः कर्मवश्यतादात्म्यात् यवनिकारूपित मायातिरोहितज्ञानत्वमस्या उपपद्यत इति. तदसत्, विशेषत स्सामानाधिकरण्यस्य “यद्यद्विभूतिमत्सत्वम्” इत्युक्तेन विभूत्यध्यायन्यायेन निर्वाहात्. तापनीयोपनिषदि घृतसूक्ते च लक्ष्म्यास्ते ते शब्दा अपि निरुक्तिविशेषै स्तत्तद्विभूतियोगेन वा नेतव्याः.

            
              गायत्रीकल्पानां तु लक्ष्मीविभूतिभूताया एव गायत्र्याख्याया देवताया स्संध्याभेदेन वैष्णव्यादि समाख्यानुगुणवाहनरूपादि परिग्रहशक्त्या माहात्म्यवर्णने तात्पर्यं तत्र तत्र व्यक्तम्. तादृशाश्च वाहनादयोऽन्ये स्युः. न हि सारूप्यमात्रेण त एवैत इतिनिश्चयः. अनेकेषामेक जातीयवाहनादि दर्शनात्. द्रुहिणादिषु केषांचिदीश्वर व्यक्तिताभ्रमात् तत्पत्नीष्वपि लक्ष्म्यंशवाद श्श्रुत्यादिबाधितः. एतदभिप्रायेण ह्यत्रोक्तं.
              “सदयित स्त्वद्दास दासीगणः”
              इति.
            

            
              अस्त्वेवं, तथापि स्त्र्यंशमात्रापेक्षयैव श्रियो विभूतिमत्त्व
              
              मस्तु. ब्राह्मवैष्णव पुराणादिषु तथा दर्शनात्, अत श्श्रीमत एव सर्वविभूतिशेषित्वमिति. अत्र ब्रूमः - “दासभूता स्स्वत स्सर्वेह्यात्मानः परमात्मनः” इत्यादिभि स्सर्वेषामात्मनां परमात्मदासत्वसिद्धेः, जायापत्योर्न विभाग इति न्यायात्, पतिदासानां पत्नीदासत्वमवर्जनीयम्. नन्वेवं पत्न्या अपि पतिदासत्वे सति तां प्रति दासानां दासत्वमयुक्तं स्यात्.
            

            तन्न, लोके वेदे वा क्वचिदपि पत्न्याः पतिं प्रति दासत्वाभावात्. अत एव हि “यदा यदा हि कौसल्या दासीवच्च सखीव च” इति दृष्टांत तयोच्यते. “अहं शिष्या च दासी च भक्ता च तव माधव!” इति भूमिवचनमप्युपचारतो नेयम्. यद्यपि पत्नीनां पतिदासत्वं, तथाऽपि पतिदासांतराणां तद्दासत्वमपि यथालोकं युज्यते. अस्ति च सर्वेषां भगवद्दासत्वेऽपि तत्तदुपाधिर्मिथो दासत्वं इहत्वेकयैवेच्छया विभूतिद्वयस्य नित्यमुभयार्थतयोपात्तत्वात्, देवताद्वंद्वहविर्न्यायेन ब्रह्मादीनामुभयशेषत्वं युक्तमेव. 

            गद्यादिषु विभूतिमध्ये तस्याः पाठोऽपि पत्यपेक्षया पारार्थ्यमात्रसाम्यादुपपन्नः. आत्मांतराणां सर्वेषां लक्ष्मीतत्पतिदासतां, “मकारस्तु तयोर्दासः” इति केचिदधीयते. एवं सति भगवत्पत्न्यंतरापेक्षया ब्रह्मादीनां दासत्वं भवतु वा मावा, उक्तं तावदुपपन्नम्. अतः “पुन्नामा भगवान् हरिः. स्त्रीनाम्नी लक्ष्मीर्मैत्रेय, यो यो जगति पुंभाव स्सविष्णुरिति निश्चयः. यो यस्तु नारीभावस्स्यात् तत्र लक्ष्मीर्व्यवस्थिता” इत्याद्युक्तो विभूति विभागस्तु लौकिकदंपत्यो र्यथोचित विनियोगानुगुणभूषणादि विभागवन्नित्येच्छानियमितविशेषाभिमानार्थ इत्यभिप्रायेण फणिपत्यादीनामप्यत्र लक्ष्मीशेषत्वोक्तिरिति. 

            
              केचित्तु, नानाविभवादि विप्रतिपत्तिमोहिता स्सर्वधा दुर्निरूपं लक्ष्मीतत्त्वमिति मन्यंते. तेऽप्येवमिह निरूपणेन निर्धूताः. किंच, सदसदनिर्वचनीयत्वादिरूपदुर्निरूपत्वं, तत्तन्मतनिरासादेव निरस्तम्. येन केन चिदाकारेण दुर्निरूपत्वं तु सर्वत्रापि संभवति, उपयुक्तांश निरूपणस्यापि संप्रतिपन्नसाम्यान्नात्र विशेष इति.
              
            

          
                        

        
                

            
        

    
        
            
          
            श्लोकः- 
            
            यस्यास्ते महिमानमात्मन इव त्वद्वल्लभोपि प्रभुः

            नालम्मातु मियत्तया निरवधिं नित्यानुकूलं स्वतः |

            तां त्वां दास इति प्रपन्न इति च स्तोष्याम्यहं निर्भयो

            लोकैकेश्वरि लोकनाथदयिते! दान्ते दयां ते विदन् ॥2॥

          

          

          
                    
            
              व्याख्यानम्- 
              अथ, “कथं ब्रूमः” इति स्तुत्यारंभाक्षेपहेतुतयोदाहृतं स्तोतव्यगतमुत्कर्षं मुखांतरेण दृढीकुर्वन्नेव तदुपश्लिष्टं सौलभ्यविशेषमनुसंधाय स्तोतृगतदयनीय दशानिरूपणेन हेतुना स्तुत्यारंभं समाधत्ते.
            

            
              यस्यास्त इति
              . यस्या इत्येतावता पर्याप्तेऽप्यत्र ते इत्यधिकोपादानं धर्मिग्राहकमान सिद्धासाधारणविशेषद्योतनार्थम्. महिमानं-विभूतिद्वयशेषित्वरूपं निरतिशयानुकूलगुणयोगरूपं च. आत्मन इव - स्वस्येव. त्वद्वल्लभः-त्वत्प्रियतमः. प्रभुः - सर्वविषयज्ञानशक्त्यादिमान्. प्रभुरपीत्यन्वयः. अपिरनुक्त समुच्चयार्थो वा. त्वं च त्वद्वल्लभश्चेत्यर्थः. नालंमातुमियत्तया- परिच्छिद्यानुसंधातुमसमर्थः. सर्वशक्तेः - क्वचित्कथमसामर्थ्यमित्यत्राह निरवधिमिति. विषयस्यापरिच्छिन्नत्वात् तत्र सर्वज्ञस्य सर्वशक्तेरपि परिच्छिन्नत्व ज्ञानाभावो न दोष इति भावः. यथोक्तं श्रीवत्सांकमिश्रैः,
            

            
              
                देवि त्वन्महिमावधिर्न हरिणा नापि त्वया ज्ञायते|

                 यद्यप्येव मथापि नैवयुवयो स्सर्वज्ञता हीयते||

              

              इति. ईदृशश्च महिमावेदार्थ संग्रहेऽप्युक्तः अनवधिक महिमा महिषीति. विवृतश्च गद्यारंभे भगवन्नारायणेत्यादिना.
            

            
              श्रद्धासूक्तमेधासूक्तादि सूक्त, वाक्सूक्तादिष्वेतद्विभूति विशेष प्रतिपादकेषु, विशेषत श्श्रीसूक्ते च विचित्रा एतन्महिमान स्तत्तद्भाष्यकारैः प्रपंचिताः प्रतिपत्तव्याः. अस्या महिम्नः प्राप्यांतर्भावज्ञापनाय नित्यनिरुपाधिकानुकूलत्वमाह,
              “नित्यनुकूलं स्वतः”
              इति. तां सर्वज्ञ साक्षिक तादृश महिमानं त्वां. महत्त्वसंगत सौलभ्यगुणयोगान्मदीय स्तोत्र श्रवणकौतुकेनाभिमुखीभूतां. दास इति प्रपन्न इति च- प्रतिबुद्धदासभावत्वात्, प्रपन्नत्वाच्चेत्यर्थः. “उभयमि
              
              दं संभूय प्रेष्यस्य क्षमितव्यं मे” इत्यादि न्यायेन निर्भयत्वे हेतुः.
            

            पृथुगद्यमुखेस्माऽभि श्श्रीप्रपत्तिरियं सतां श्रीपतौ स्थितमैकांत्यं न विहंतीति साधितम्. स्तोष्याम्यहं निर्भयः - अनाद्युपचितापराधस्त्वन्महिम स्तोत्रानुगुण ज्ञानशक्तिरहित श्चाहं नित्यसूरिभि र्निगमैश्च कार्त्स्न्येन स्तोतुमशक्यां त्वां प्रतिबुद्धदास्य प्रपन्नत्वव्याजेन निर्भयः स्तोष्यामीत्युक्तं भवति. 

            
              एवं स्तोत्राक्षेप तत्समाधान व्याजेन, प्रवृत्तमपि श्लोकद्वयमिदं प्रकृष्टस्तुतिरूपमेव. त्वत्प्रपन्नस्य मे न कुतश्चिदप्यनीश्वराद्भयमित्यभिप्रायेणाह -
              “लोकैकेश्वरी”
              ति. लोकैकेश्वरः - प्रमाणसिद्धानां सर्वेषामद्वितीय ईश्वरः. ईश्वर शब्दश्च अत्रांतर्नीतशेषित्वं नियंतृत्वमभिप्रैति. ‘पतिं विश्वस्य’ इति विश्वशेषित्वेन निर्दिष्टस्य शेष्यंतर निवृत्तिविवक्षायाम् “आत्मेश्वरम्” इति निर्देशात् “यो लोकत्रयमाविश्य बिभर्त्यव्यय ईश्वरः” इत्यस्यार्थश्चैवं संगृहीतः. “व्यापना द्भरणात्स्वाम्यादन्यः पंचदशोदितः” इति, तत्र च भाष्यं व्यापन भरणस्वाम्यैरर्थांतरतयेति, ईदृशेश्वरपत्नीत्वात् इह “लोकैकेश्वरि” इत्युक्तं. एतेन “पुं प्रधानेश्वरी”ति समाख्यापि गतार्था. त्वत्प्रसादे सति सर्वेश्वरादपि मे भयं नास्तीत्याह -
              “लोकनाथ दयिते”
              इति. दयिताशब्दः, इह वल्लभात्वाभिप्रायः. सर्वभयाभयहेतुभूत सर्वेश्वरोऽपि, त्वदभिमतं नातिक्रामतीति भावः. अनेन संबुद्धिद्वयेन, स्तुति विषयत्वौचित्यातिशयोऽपि सूचितः. ईदृशीं त्वामाश्रितस्य मे त्वत्तोऽपि भयं नास्तीत्याह, दांते दयांऽते विदन्निति. प्रतिबुद्धदास्यः, कृपोत्तंभकदीनावस्थापन्नः आज्ञाति लंघनाद्विरताभिसंधिः प्रपन्न इह दांतशब्दाभिप्रेतः.
            

            मातृत्व प्रयुक्तवात्सल्यातिशयवत्यास्ते दांते पुरुषे भगवत्कारुण्यादप्यतिशयितां दयां जानन्नहमेवं प्रपन्नत्वान्निर्भय इत्यन्वयार्थः. प्रश्रितमात्रपरो वाऽत्र दांतशब्दः. तावन्मात्रेऽपि हि तस्या विशेषाभिमानस्तयैवोक्तः. 

            
              
                धर्मनित्ये महाबुद्धौ ब्रह्मण्ये सत्यवादिनि|

                प्रश्रिते दानशीले च सदैव निवसाम्यहम्||

              

              इति. एवंविधश्च दयाविशेषः.
              
            

             करुणाग्रा नतमुखी इत्यस्या स्समाख्ययैव ख्यापितः. अष्टोत्तर सहस्रनामसु च पठ्यते. “करुणां वेदमातरमि”ति. करुणाप्रचुरतयाऽसौ करुणात्वोक्तिः. 

            
              
                पारम्यापह्नवः पत्यौ बाह्यानां मानबाधितः|

                इति ख्यापयितुं श्रीशं श्रीदृष्टांतमिहाब्रवीत्||

              

              अथ स्यात् ‘आनीदवातग्ग् स्वधया तदेक’मिति प्रळयदशायां स्वधाशब्दवाच्यया कयाचित्, परस्य ब्रह्मणोऽननं श्रूयते. साचात्र, “स्वधा त्वं लोकपावनी”ति पुराणोक्तेर्महाभारते च श्रीवासव संवादे “अहं स्वाहा स्वधा चैव” इति स्वयमेवोक्तत्वात्, औचित्याच्च लक्ष्मीरेव, अतस्त दधीन प्राणनत्वं ब्रह्मण इति.
            

            तन्न, स्वाधीन सर्वसत्ताकस्य तस्यान्याधीनप्राणनत्वा संभवात्. स्वधाशब्दस्य चात्र प्रयोगदर्शनमात्रेण लक्ष्मीविषयत्वकल्पनादपि स्वस्मिन् धीयत इति व्युत्पत्त्या, स्वसत्ताविषयत्वस्य कल्पयितुं युक्तत्वात्. स्वकीयं विश्वधारण सामर्थ्यमेव वा स्वधा. तथा “श्रेष्ठश्चे”त्यधिकरणे भाष्यं “आनीदवातमि”ति तु न चैवं श्रेष्ठं प्राणनमभिप्रेत्योच्यते, अपि तु परस्य ब्रह्मण एकस्यैव विद्यमानत्वमुच्यत इति. अत्रानन्याधीन सत्ताकत्वमेवह्यभिप्रेतं. अस्तु वा स्वधयेति पदं लक्ष्मीविषयं, तथापि सहयोगविवक्षैवात्र युक्ता. यथा महाभारते, 

            
              
                कृत्वा मत्थ्सानि भूतानि चराणि स्थावराणि च|

                एकाकी विद्यया सार्थं विहरिष्ये द्विजोत्तम||

              

              इति. ननु “ततो भूयो जगत्सृष्टिं करिष्यामीह विद्यया” इति वाक्यशेषेणौचित्यात्, तत्र विद्याशब्दः, प्रकृतिविषयस्स्यात्. भवत्वेवं, तथाऽपि प्रस्तुत सहोक्तिमात्र संभवोदाहरणमिदं युज्यत एव. यद्वा, “तेनेयं स च धर्मात्मा मुहूर्तमपि जीवति” इति वत् स्वधया अनीदिति प्रेमपारतंत्र्ये तात्पर्यम्. अथ स्यात्, “मेधा श्रद्धा सरस्वती”, “अहं श्रद्धा च मेधा च” इति स्मृत्युबृंहितया “श्रद्धया देवो देवत्वमश्नुते” इति श्रुत्या पत्न्यधीनोत्कर्षत्वं परस्य देवस्य प्रतियत इति. तदपि न चोद्यं, स्वतः सिद्धातिशयस्य भास्करस्य प्रभान्वयेनेव “श्रियः श्रीश्च भवेत्” इत्युक्तस्य भगवतः स्वपत्न्याप्यतिशयांतरे दोषाभावात्. “अभिरूप एवाभरणे
              
              नापि द्योतमानत्व मश्नुते” इत्यादिष्विवायोगव्यवच्छेदमात्रेणाप्यर्थोपपत्तौ बहुप्रमाण विरुद्धस्यान्ययोग व्यवच्छेदस्य कल्पयितु मयुक्तत्वात्.
            

            
              देवत्वं च निष्कृष्यमाणं देवन संबंध एव. कृत्तद्धितसमासेषु संबंधाभिधानं “त्व तलावि”ति शाब्दोक्तेः. तच्च देवनं विहरणादि रूपं स्ववल्लभासहितस्यैव परस्य देवस्य भवतीति सुस्थोऽयं पंधाः. आहुश्च- “यस्या वीक्ष्य मुखं”, “अंगीकारिभिरालोकैः”, “क्रीडसि श्री समक्षम्” इत्यादि. एवमाप्त प्रणीतान्यन्यान्यपि कानि चित् स्तुतिवाक्यानि प्रमाणानां स्ववाक्यांतराणां चाविरोधेन स्थाप्यानि. यानि च ब्राह्म पुराणे “सर्वातिशायिनी प्रीतिः”, “सर्वोत्कृष्टा सर्वमयी”, “अनौपम्या निर्विकल्पे”त्यादीनि लक्ष्मीनामानि, तान्यपि “न तत्समश्चाभ्यधिकश्च दृश्यते”, “यस्मात्परं नापरमस्ति किंचित्”, “तमीश्वराणां परमं महेश्वरं”, “क्षरात्मानावीशते देव एकः”, “एक इद्राजा जगतो बभूव”, “शास्ता चराचरस्यैकः”, “एकश्शास्ता नद्वितीयोऽस्ति शास्ता”, “शास्ता विष्णुरशेषस्य” इत्यादि प्रमाण गणानुसारेण भगवद्व्यतिरिक्तसर्वापेक्षया तं महिष्याः प्रकर्षं विवक्षंति.
            

            
              तथासति. ‘शक्तिश्चकस्य नाधिकः’ इति तत्रत्योक्तिरपि संगच्छते. शक्तिशब्दोऽपिह्यत्र विहाराख्य कार्योपयुक्त विशेषणत्वाभिप्रायः पत्नीविषय एव.
            

            
              
                अत्यंत साम्यमप्यस्यां दृष्टांत स्वरसागतं |

                स्थाप्यं नियतनिर्भाध पत्नीत्वाद्यविरोधतः ||

              

              अत्र “तस्य शक्ति द्वयं तादृगमिश्रं भिन्नलक्षणमि”ति सात्वतोक्तं देव्यास्तादृक्त्वमपि श्रुतिस्मृतिपूर्वापरादि प्रसिद्धपत्नीत्वाद्यनुगुणं योज्यम्. किं च, यथा मुक्तस्य भगवता परमसाम्ये श्रुत्यादि सिद्धेऽपि “जगद्व्यापारवर्जम्” इति लक्षणभूतैराकारैर्वैषम्यं स्थाप्यते, तथेहापि भवति. भिन्न लक्षणमिति च तत्रैवोक्तम्. आहुश्च “पितेवत्वत्प्रेयानि”त्यारभ्य “माता तदसि नः” इति. एवमनभ्युपगमे तां पुरस्कृत्य भगववदभिगमनमपि तत्र तत्रोक्तं दुश्शकं स्यात्.
            

            
              
                अस्ति कर्मार्ह फलदे पत्यौ कृत्यद्वयं श्रियः|

                निग्रहाद्वारणं काले संधुक्षणमनुग्रहे ||

              

              उक्तं च  श्रीविष्णुचित्तैर्गद्यव्याख्यानारंभे मातृत्वैक
              
              रूपां श्रियं प्रपद्यते, माता हि हितादपि पुत्रस्य प्रियमेव पश्यति पितातूभयं पश्यति, अतो दंडधरत्वहीनतैवावलंबन मस्यां दशायामासीदिति.
            

            अत्र वरदगुरूपदेशानुसारिभिर्व्यासार्यैश्चोक्तं प्रतापोष्मळ पितृत्व दुरासद भगवत्समाश्रयणसिद्धये पुरुष कारानुप्रविष्ठ वात्सल्यनिर्भर लक्ष्मीसमाश्रयणं श्रीमच्छब्द विवरणमुखेनाभिधीयत इति. 

            नन्वस्या दंडधरत्वाभावे “दैत्यदानवमर्दिनि” इत्यादि नामानि न घटेरन्. मैवं “सीतायास्तेजसा दग्धां रामकोप प्रपीडितामि”त्यादिष्विव कोपस्य पतिसंश्रयत्वेप्यस्यास्तदनुमतिमहिम्नाऽपि दैत्यनिरासादिति सिद्धेः. स्वासाधारण विभूतिविशेषद्वारा वा तदुपपत्तिः, तदभिप्रायेण हि पुराणेषु “सौम्यासौम्यैर्जगद्रूपैः” इत्याद्युच्यते. 

            
              
                यत्किंचिदपि वैषम्यं यदिनामात्र नेष्यते |

                 तयोर्देहव्यवस्थापि न सिद्ध्येत्सर्वसम्मता||

              

            

            अव्यवस्थिति पक्षस्तु हेतुपक्षोय मित्यपि(पूर्वपक्षोऽयमित्यपीति क्वचित्पाठः) अश्रुतत्वादिहानुक्ति र्दूषणं वाऽपि नार्हति. न हि सिद्धे विकल्पस्स्यान्नसंदेहोऽत्र निश्चयात्. न कालाद्यै र्विपर्यासस्तन्नित्यत्वादिसाधनात्.

          
                

        
        

    
        
            
          
            श्लोकः- 
            
            ईषत्त्वत्करुणा निरीक्षण सुधा संधुक्षणाद्रक्ष्यते

            नष्टं प्राक्तदलाभत स्त्रिभुवनं संप्रत्यनंतोदयम्| 

            श्रेयो नह्यरविंदलोचनमनः कांता प्रसादादृते

            संसृत्यक्षरवैष्णवाध्वसु नृणां संभाव्यते कर्हिचित्‌॥3॥

          

          

          
                    
            
              व्याख्यानम्- 
              एवं स्तुत्याक्षेप समाधानव्याजेन स्वामित्व सौलभ्यादिकं प्रतिपाद्य स्तोतुमुपक्रांत स्सर्वाश्रयणीयत्वाय सकलपुरुषार्थहेतुत्वमुदाहरण विशेषार्धांतरन्यासाख्यामुपपादयति.
            

            
              ईषदिति.
              एतदनुग्रहैकदेशोऽप्यनंतानिष्टनिवृत्तेरनंताभ्युदयसिद्धेश्च निदानमिति व्यंजयितुम् ईषच्छब्दः. त्वच्छब्देन, “प्रणिपात प्रपन्नाहि”, “क्षिप्र प्रसादिनीं देवीम्” इत्यादिषूक्तस्स्वभाव स्सूच्यते. सामान्य तश्च तदनुग्रहस्य सदातनत्वमुक्तं मंकणसंहितायां.
            

            
              
                
                  पद्मेस्थिताप
                  
                  द्मवर्णा पद्मनाभप्रिया शुभा|
                

                सदाऽनुग्रह संपन्ना सा मे देवी प्रसीदतु ||

              

              इति. अष्टोत्तर नाम स्तोत्रे च
            

            
              
                नमामि कमलां क्षांतिं क्षमां क्षीरोदसंभवाम्|

                अनुग्रहपरामृद्धिमनघां हरिवल्लभाम् ||

              

              इति. अनिष्ट निवर्तनेष्ट प्रापणानुगुण करुणाहेतुकं निरीक्षणं - करुणानिरीक्षणं, करुणया विषयीकरणं वा निरीक्षणशब्देनोपचर्यते. तदिदमुक्तं तत्संहितायां -
            

            
              
                सामर्ग्यजुर्मयीं देवीं वेदगर्भां मनस्विनीम्|

                लोकेशेशविभूतीनां कारणं यन्निरीक्षणम्||

              

              इति.
            

            तस्य विश्वसंजीवनतया सुधात्वरूपणं. तया संधुक्षणं - सम्यगुल्लासनं. अत्र पंचम्युक्तं हेतुत्वं तु दयापेक्षया रक्षणापेक्षया च योज्यम्. रक्ष्यते -निरुपद्रवमवस्थाप्यते. प्राक् - त्वदुपेक्षाकाले. तदलाभतः - तन्निरीक्षणालाभतः. न तु त्वत्कोपतः. “कः कुप्येद्वानरोत्तम!” इत्यादि वदंत्यास्तव कोपासंभवात्. 

            त्रिभुवन शब्देन, त्रैलोक्यांतर्वर्तिनः क्षेत्रज्ञा लक्ष्यंते. संप्रति “ततोवलोकितादेवाः” इत्याद्युक्तायां त्वन्निरीक्षणदशायां. अनंतोदयं पूर्वकालादप्यतिशयिताभ्युदयमित्यर्थः. उक्तं ह्येतत्सर्वमिंद्रेण 

            
              
                त्वया देवि! परित्यक्तं सकलं भुवनत्रयं |

                विनष्टप्रायमभवत्त्वयेदानीं समेधितम्||

              

              इति. अत्र प्रळयादिकं विवक्षितमिति केचित्. ऎवमन्वयव्यतिरेकाभ्यामेतत्कटाक्षाधीनं देवादीनामैश्वर्यमिति दर्शितम्. यथाह काश्यपः-
            

            
              
                ब्रह्माद्याश्च सुरास्सर्वे मुनयश्च तपोधनाः |

                एधं ते त्वत्पदच्छायामाश्रित्यकमलेश्वरि||

              

              इति मंकणसंहितायां च अष्टानामपि लोकपालानां तत्पूजा निरतत्वं तदधीनवैभवत्वं च प्रपंचितं द्रष्टव्यम्. उक्तसमर्थन व्याजेन, सर्वपुरुषार्थानां तत्प्रसादाधीनत्वमाह -
              श्रेय
              इति. अत्र “त्वत्प्रसादात्” इति वक्तव्ये,
              “अरविंदलोचनमनःकांता प्रसादात्”
              इति वचनं, तथाविध प्रसिद्धिप्रकर्षद्योतनार्थम्. “अरविंदलोचन” शब्देन, “यं पश्येन्मधुसूदनः” इत्याद्यभिप्रेतं श्रीपते रप्यनुग्रहशीलत्वं सूच्यते.
            

            
              तन्मनः कांतात्वोक्तिः, सर्वापेक्षितदाने तयोस्समानाभिप्रायत्वं व्यनक्ति. अत्र मनश्शब्दो, बुद्धावुपचरितः. भगवतः
              
              करणायत्तज्ञानत्वाभावात्. मनः कांता अभिमतेत्यर्थः. पूर्वं “कांतस्ते” इत्युक्तम्. अत्रत्वियं भगवतः कांतेति. एतेन, परस्परानुकूलतया सर्वत्र व्यापारे सामरस्यं व्यज्यते. प्रसादात् - कृपाविशेषादिति यावत्. अस्याः क्वचिदपि निग्रहासंभवेन तन्निवृत्तिरूपप्रसादायोगात्. “संसृति” शब्दः,  इह पुरुषार्थसमभिव्याहारात्, पारिशेष्या च्चैश्वर्यपरः. तेन त्रिवर्गांतर्भूतं सर्वमभिमतमपि विवक्षितम्.
            

            अक्षरशब्दस्तु, प्रत्यगात्मानुभवपरः. “वैष्णवाध्व” शब्देन गति विशेषद्वारा भगवत्प्राप्तिर्लक्ष्यते. एतेषु श्रेयः - श्रेष्ठं, सुखं, तत्साधनं वा. “पुण्य श्रेयसी सुकृतं वृषः” इति हि पठंति. नॄणामिति - सर्वक्षेत्रज्ञोपलक्षणम्. हिरण्यगर्भस्यापि ब्राह्मे पुराणे तदधीनैश्वर्यत्वमुक्तम्. 

            
              
                पद्मयोनिरिदं प्राप्य पठन् स्तोत्रं ततः क्रमात्|

                 दिव्यं चाष्टगुणैश्वर्यं तत्प्रसादाच्च लब्धवान्||

              

              इति. “ब्रह्मादीनां यदा यत्तं वैभवं यस्य सा स्वयम्. तस्यकैमुत्यनिर्धार्यमीश्वरत्वं श्रियःपतेः.
            

            
              “एतत्प्रसादादृते नृणां श्रेयो न हि संभाव्यते” इति व्यतिरेकोक्त्या अग्नींद्रादिप्रयुक्तमपि नृणां श्रेय एतदधीनमिति व्यज्यते. हि शब्देन, श्रीसूक्त श्रीस्तुत्यादिषु सर्वशास्त्रेषु च प्रसिद्धिर्द्योत्यते. न संभाव्यते - न सिद्ध्यतीत्यर्थः. ईदृशस्यास्याः प्रसादस्येंद्रादीनामिव कालभेदभेद्यत्वं च नास्तीति व्यंजनाय “कर्हिचित्” इत्युक्तं. ननु मोक्षप्रदत्वं भगवत एवेति सर्वत्र स्थापितं. श्रीसात्वते च, स्वस्य मोक्षप्रदत्वं देवानामैश्वर्यप्रदत्वं च विभज्योक्तम्. तदत्र
              “संसृत्यक्षरवैष्णवाध्वसु”
              इत्यविशेषवचनं प्रशंसामात्रपरं स्यात्. मैवं, श्रीसात्वत एव
            

            
              
                यामालंब्य सुखेनेमं दुस्तरं हि गुणो दधिं|

                 निस्तरंत्यचिरेणैव व्यक्तध्यानपरायणाः||

              

              इति बंधहेतुभूतगुणोदधिनिस्तरण कारणत्वेन लक्ष्मीसमाश्रयणस्य प्रतिपादनात्. उक्तं च स्वयंभुवा
            

            
              
                सर्वकामप्रदां रम्यां संसारार्णवतारिणीं |

                क्षिप्रप्रसादिनीं लक्ष्मीं शरण्यामनुचिंतयेत् ||

              

              इति.
            

            ब्राह्मे च पुराणे तन्नामान्येवं पठ्यंते. 

            
              
                सकृद्विभाता सर्वार्तिसमुद्रपरिशोषिणी|

                
                  भ
                  
                  वभंगापहारिणी, परनिर्वाणदायिनी ||
                

              

              “ज्योतिष्मत्यमृतावहा” इत्यादीनि. वैष्णवे च “आत्मविद्या च देवि त्वं विमुक्तिफलदायिनि” इति. अत्र विमुक्तिफलदायित्वस्यात्म विद्याविशेषणत्वेऽपि तादृशविद्यायास्तदधीनत्वोक्त्या प्रकृतसिद्धिः. मोक्षहेतु भूतात्म गुणसिद्धिश्च तदधीनेति तत्र तत्रोक्तम्. एवं स्थिते गद्यारंभोक्तन्यायेन मोक्षोपाय, तदधिकारयोस्तावदेतन्मूलत्वं दुरपह्नवम्. मोक्षप्रदे भगवति मुमुक्षूणां घटकतयैषा तिष्ठतीति च सर्वसम्मतम्. परिपूर्णानुभवप्रदानसंकल्पस्तु भगवतः स्वस्यैव वा सपत्नीकस्यवेति यथाप्रमाणं भवतु. सर्वथा वैष्णवाध्व श्रेयः प्रदत्वमस्या इहोच्यमानं न विरुद्धमिति.
            

          
                

        
        

    
        
            
          
            श्लोकः- 
            
            शांतानंत महाविभूति परमं यद्ब्रह्मरूपं हरेः

            मूर्तं ब्रह्म ततोऽपि तत्प्रियतरं रूपं यदत्यद्भुतम् |

            यान्यन्यानि यथासुखं विहरतो रूपाणि सर्वाणि तानि

            आहु स्स्वै रनुरूपरूपविभवैर्गाढोपगूढानि ते ॥4॥

          

          

          
                    
            
              व्याख्यानम्- 
              एवं श्लोक त्रयोक्ताया स्सहधर्मचारिण्या भगवतस्स्वरूपविग्रहावतारेष्वयोग व्यवच्छेदं वदन्नस्या अपि तद्वत्प्रधानप्राप्यत्वं सूचयति.
              शांतेति.
              शांतं - अशनायाद्यूर्मिभिरपक्षयादि विकारैश्च नित्यानन्वितमिति भावः. अनंतं - त्रिविधपरिच्छेदरहितं. महत्यौ शुद्धाशुद्धे विभूती यस्य तन्महाविभूति. परमं - सर्वोत्कृष्टं. यच्छब्दः, सर्वोपनिषत्प्रसिद्धिं सूचयति. ब्रह्म-निरतिशयबृहत्व बृंहणत्वयुक्तम्. रूपं - स्वरूपमित्यर्थः. अत एव व्यतिरेकविभक्ति श्चात्र घटते. हरेः - आश्रित दोषहारिण स्सर्वेश्वरस्य. यद्वा, सर्वसंहर्तुः. यथोक्तं पुराणे
              
                ब्रह्माणमिंद्रं रुद्रं च यमं वरुणमेव च |

                निगृह्य हरतेयस्मात्तस्माद्धरि रितीर्यते||

              

              इति.
            

            
              एतत् चतुर्विधप्रळयकर्तृत्वोपलक्षणम्. उक्तस्वरूपानुरूपं “मूर्तं ब्रह्म महाभागे”त्यादि प्रसिद्धं सालंबनयोगविषयभूतं दिव्यविग्रहमाह -
              मूर्तमिति
              .
            

            
              मूर्तं - स्पर्शरूपादियुक्तं, परमपदपर्यंकादि
              
              देश परिच्छिन्नंचेत्यर्थः. अत्र ब्रह्मशब्देन, दिव्यविग्रहस्यातिमहत्त्वं, स्वसंश्रितानां धीविकासहेतुत्वं च विवक्षितम्. ततोऽपि ‘आनंदो ब्रह्म’ इत्याम्नातात्, स्वरूपादपि. तत्प्रियतरं - तस्य निरतिशयानंदस्य  भगवत स्स्वरूपादपि सौंदर्यादि गुणयोगादतिशयेन प्रीतिविषयभूतम्. तदिति - व्यस्तं वा प्रसिद्ध्यतिशयद्योतनार्थं यत्तदित्यन्वेतव्यम्. रूपशब्दः, इह दिव्यविग्रहपरः. यच्छब्देन - श्रुतिषु भगवच्छास्त्रादिषु च नित्यत्वादिविशिष्टतया प्रसिद्धिस्सूच्यते.
            

            अत्यद्भुतं - सन्निवेश गुणविहार प्रभावादिभिरतिविस्मयावहम्. एवमादिमं रूपमुक्तम्. अथ तद्विजृंभितानि व्यूह व्यूहांतर विभव विभवांतरादीन्याह -  यान्यन्यानीति. यच्छब्दः, इहावतार रहस्य प्रकरणादिप्रसिद्धिवरः. बहुवचनेन, “पश्य मे पार्थरूपाणि शतशोऽथ सहस्रशः” इत्याद्युक्तं भूयस्त्वं विवक्षितम्. 

            अन्यानि पररूपात्, तदंशतया सन्निवेशैर्वर्णादिभिश्च विलक्षणानि. यथासुखं मनुष्यादि सजातीयावतार दशायामप्यस्य स्वाभाविक सुखादि निवृत्ति र्दुःखं च नास्तीति भावः. “विहरतः” इत्यनेनावताररूपाणां स्वेच्छामात्र हेतुकत्वं क्रीडार्थत्वं च गम्यते. तेन कर्महेतुकत्वादि शंका निरस्ता. एतेषु स्वरूपादिषु किंचिदपि श्रियाऽनन्वितं नास्तीति द्योतनाय “सर्वाणि तानि” इत्युक्तम्. आहुः श्रुतिस्मृत्यादीनि तद्विदो वा स्वयंभु वसिष्ठ पराशर पाराशर्यात्रिकाश्यपशौनक मंकण शतमख धनदादयस्तत्तत्संहिताप्रणेतारः. 

            
              स्वैः - तवासाधारणैः. अनुरूपरूपविभवैः - अनुरूपाणां रूपाणां संपद्भिः. रूपाण्येव वा विभवाः. प्रभूतानुकूल्यैरनुरूपरूपैरिति यावत्. “रूप”शब्दः, इहापि पूर्ववत्स्वरूपादित्रिकविषयः. भगवत्स्वरूपादीनामेतत्स्वरूपादीनि यथाक्रममनुरूपाणि. अनुरूपत्वं च - संबंधे सति प्रकृष्टं सादृश्यं. रत्नकांचनादिन्यायेन स्वसंबंधिनि शोभातिशयहेतुत्वं वा त्रयाणामानुरूप्यम्. “मद्धर्मधर्मिणी नित्यं”, “नित्यै वैषा जगन्माता”, “देव
              
              त्वे देवदेहेयम्” इत्यादिभिरभिहितम्. भगवच्छास्त्रेत्वस्य विस्तरः. गाढोपगूढानि - दृढसंबद्धानि वियोगानर्हाणीत्यर्थः. एतेन, सन्नियोगशिष्टन्यायस्सूचितः. अपराधभीतानां भगवत स्सर्वदा शरण्यत्वार्थं प्राप्तिदशायां शर्करान्वितदुग्धन्यायेन निरतिशयभोग्यत्वार्थं च सर्वप्रकारेण श्रिया गाढोपगूढत्वोक्तिः.
            

            निरतिशयभोग्यस्यापि तादृशभोग्यांतरोपश्लेषेणापि भोग्यत्वमविरुद्धम्. ते - भगवदभिमत स्वरूपरूपादि संपद इति भावः. अस्त्वेवं भगवत्स्वरूप रूपादिषु तत्तदनुरूपाकारैरस्यास्संबंधः. क्वचित् “सर्वभूतस्थिता द्विजा”, “यथा सर्वगतो विष्णुः” इत्यादिकं वचनमन्यत्र प्रशस्तपदार्थमात्रवासित्ववचनं च कथं घटेतामिति चेदत्र ब्रूमः. 

            
              
                शुभैकवासवचसां सर्वगत्वगिरामपि | 

                अभिमान विशेषाद्यैर्विषय स्स्याद्व्यवस्थितः || 

              

              
                व्यापिनी सर्वगेत्याद्या स्सुसूक्ष्मेत्यादयस्तदा | 

                श्रीसमाख्या मिथो वैरं जह्युस्तात्पर्यभेदतः || 

              

              
                शक्तिकालवशादस्या विभुत्वाद्युपपादकाः | 

                प्रच्छन्न स्पष्टजैनाध्वनिरोधादगतीकृताः ||

              

              एवं किल ते वदंति, यधा विभुस्वभावस्येश्वरस्या घटित घटना सामर्ध्यादणुत्वं, तथाणुस्वभावाया एव तस्या विभुत्वमिति. तत्र दृष्टांतस्तावदयुक्तः. उपाध्यवच्छेदमात्रेण ह्यणुत्वमीश्वरेंऽगीक्रियते, न तु स्वरूपतः.
            

            
              यदिचाघटितघटनाशक्त्याऽत्र विरुद्धद्वयसंभवः, तदा सर्वाद्वैत भेदाभेदपक्षाभ्यां किमपराद्धम्? अधोच्येत? अणुस्वभावत्वेऽपि विकासशक्त्याऽस्याः कदाचिद्विभुत्वमविरुद्धमिति, तथा सति, समानन्यायतया सर्वेषामात्मनां स्वरूपविकासस्वीकारेऽवरोधो न स्यात् “न च पर्यायादप्यविरोधो विकारादिभ्यः” इति जैन प्रतिक्षेपसूत्रमप्यपार्धकं स्यात्. ननु च- “काचान्या त्वामृते देवि” इत्यादि न्यायेन भगवद्विग्रहनिवासित्व मनंतगरुडादिवन्नित्यभगवदिच्छानियमिताधिकारविशेष सिद्धतया श्रियः स्तुतये भवतु. भगवत्स्वरूपे तु गाढसंबंध उच्यमान स्सर्वसाधारणत्वात्, नैतस्या स्तुत्यै स्यात्. तत्र यद्यनुरूपत्वोक्त्या स्तुतिसिद्धिरभिप्रेता, तदा किं तदनुरू
              
              पत्वं. अणुत्वेन वैषम्येऽपि स्वतंत्रशेषिणं प्रति पारतंत्र्यशेषत्वाभ्यां विभूतित्वेनातिशयावहत्वमिति चेत्, तदपि सर्वचिदचित्समानम्. न चानादिसर्वज्ञत्वादिसाम्यमिहानुरूप्यं, तस्यापि नित्यसूरि साधारणतया तान्प्रति शेषित्वेनोक्ताया स्तस्यास्तेन स्तुत्यनुपपत्तेः. अन्यथा द्रव्यत्व चेतनत्वादिभिरपि स्तोतव्यत्वप्रसंगात्. अथ “त्वयै तद्विष्णुना चांब! जगद्व्याप्तं चराचरम्” इत्यादि वचनस्वारस्यावगताद्विभुत्वादनुरूपत्वं विवक्ष्यते. तदप्ययुक्तम्. जीवेश्वरकोटि विकल्पानुपपत्तेः.
            

            जीवत्वं ह्यणुत्वव्याप्तं क्वचिज्जीवे तन्निवृत्तावतिप्रसंगः. “यथा सर्वगतो विष्णुः” इत्यादिव्याप्तिवचनं “सौम्यासौम्यैर्जगद्रूपै स्त्वयै तद्देवि पूरितम्” इत्युक्तासंख्यातविग्रहसंबंधाभिप्रायं स्यात्. ईश्वरत्वे तु भगवतोऽन्यत्वे तस्य समाधिकदरिद्रत्वश्रुतिविरोधः. तदनन्यत्वे दंपतित्वाद्यनुपपत्तिः. आनुरूप्यवचनं चानर्थकं स्यात्. इमौ चात्यंतसाम्यस्वरूपैक्यपक्षौ पूर्वमपि निरस्तौ. अत्र भेदाभेदकाल्पनिक भेदाभेदपक्षौ च प्रामाणिकैः प्रतिक्षिप्ताविति.

            अत्रोच्यते, यत्तावदुक्तम् इतर साधारणैराकारैः स्तुत्यनुपपत्तिरिति. तदसत्, व्यावर्त्यांतरवत्त्वे प्रयोजनविशेषवत्त्वे च सत्यनेकसाधारणै रपि कैश्चित्, स्तुत्युपपत्तेः. स्तूयते हि, सर्वेश्वरोऽपि नित्यमुक्तसाधारणैराकारै स्सर्वज्ञत्वादिभिः. यत्तु विभुत्वे जीवेश्वरकोटिविकल्पानुपपत्तिरिति. तत्र केचिदेवं परिहरंति-जीवत्वेऽप्यस्या विभुत्वं न विरुद्ध्यते. जीवविषयाणुत्वश्रुतिर्हि न सर्वजीवव्यापिनी. तत्तत्प्रकरणसन्निहितेषु बद्धेष्वेव तत्प्रवृत्तेः. ‘वालाग्रे’त्यादौ तु ‘सचानंत्याय कल्पते’ इति मुक्तविषयो वाक्यशेषः आत्मनां निर्विकारत्वस्थापनात्, धर्मभूत ज्ञानद्वारा व्याप्तिमभिसंधत्ते. 

            
              एवं ‘सर्वमेवाविशंती’त्यादीनि वाक्यांतराण्यपि. एतच्च “प्रदीप वदावेशः” इत्यादिसूत्रे प्रदर्शितम्. नित्येषु च संप्रतिपन्नजीवसाजात्यागतस्याणुत्वस्य बाधकश्रुत्यभावादनुग्राहक सद्भावाच्च स्वीकारः. लक्ष्म्यास्तु तथैव प्राप्तस्याणुत्वस्यानन्यथासिद्धव्यापित्व
              
              वचनं बाधकं. न च सर्वगतादिशब्दानां सार्वत्रिकावतार सर्वशेषित्वादि प्रतिपादकत्वं कल्प्यं, यथा श्रुतस्वीकारे विरोधाभावात्. नापि मुक्तवत्, धर्मभूतज्ञानद्वारा व्याप्तिकल्पनं युक्तं. तद्वद्बाधकश्रुत्याद्यभावात्. विभुद्वयासंभव इह बाधक इति चेन्न, कालतत्त्वे नित्यमुक्तेश्वराणां धर्मभूतज्ञाने च विभुत्वस्वीकारात्. जीवलक्षणमपि परतंत्रचेतनत्वमात्रं. अणुचेतनत्वं त्वेतद्व्यतिरिक्तजीवविषयं. अथवा, जीवलक्षणेऽणुशब्दः परिच्छिन्नमात्र परस्सन् अमुष्यां भगवत्पराधीनायां स्वातंत्र्यगुण परिच्छेदेन वर्ततां. एवं च जन्माद्यधिकरणे भाव्यम्. अनंतपदं, देशकाल वस्तु परिच्छेदरहितस्वरूपमाह - सगुणत्वात्स्वरूपस्य, स्वरूपेण गुणैश्चानंत्यं तेन पूर्वपदद्वय व्यावृत्तकोटि द्वयविलक्षणास्सातिशयस्वरूप स्वगुणा नित्या व्यावृत्ता इति.
            

            अत्र ह्यन्येषां नित्यानां स्वरूपतो गुणतश्च सातिशयत्वेन व्यावृत्तत्वं, लक्ष्म्यास्तु स्वरूपतो निरतिशयत्वेऽपि पारतंत्र्यादियोगाद्गुणतः सातिशयतया व्यावृत्तता युज्यते. तथा च जगत्कारणत्वलक्षणेऽपि व्यापारतस्सातिशयत्वाद्व्यावृत्तत्वं. अतो जीवत्वेऽप्यस्या स्स्वरूपविभुत्वेन पतिस्वरूपानुरूप्यमिति.

            अपरेत्वस्याश्चेतनत्वादचिदन्यत्वं, विभुत्वात्, जीवान्यत्वं पारतंत्र्यादीश्वरान्यत्वं च. न हि सदसद्विलक्षणादिष्विवात्र विरोधः. जीवेश्वररूपेण विविधात्मविभागवचनेषु त्वस्या अनुक्तिः, अविवक्षामात्रात्. वस्तुतस्तु, पतिपुत्रव्यावृत्तपत्नीन्यायेन लक्ष्म्याः कोट्यंतरत्वं, तत्र लक्ष्म्या अपि सत्ता भगवदधीना. भगवतस्तु वैभवं रत्न प्रभा पुष्पपरिमळन्यायेन लक्ष्म्यायत्तम्, अतोऽत्रापि पतिस्वरूपानुरूप्यं पत्नीस्वरूपस्य सुगममिति. 

            
              अन्ये तु स्वरूपस्थितिरेवमस्तु. तथापि, सेयमीश्वरकोटिः विभूतिद्वयशेषित्वादिमात्रेण तल्लक्षण सिद्धेः. तत्र सर्वशेषित्वादिकं भगवतः. अस्यास्तु तदितर सर्वशेषित्वादिकमिति विभागः. अनुरूपत्वं तु पूर्ववदेव. जगत्कारणत्वादि ब्रह्मलक्षणं तु पतिमात्रगोचरम्. अत एव तस्य सर्वेश्वरत्वं समाधिकदरिद्र
              
              त्वं चेति. तदिदं पक्षत्रयमन्योन्यमनतिविप्रकृष्टम्. जीवादि समाख्यानिवेशे तु मिथो विवादः.
            

            
              
                प्रागुक्तेन सहैतेषु पक्षेष्वत्र चतुर्ष्वपि | 

                स्वतंत्रपतिनित्येच्छा सिद्धं सर्वमिदं श्रियः || 

              

              
                अपि चैवं न तस्येशे कश्चनेत्यादि दर्शनात्| 

                अतश्चतुर्भिरप्येतैः पत्यावैश्यर्यविश्रमः||

              

              अत एव नरसंबंधिनो - नारा इति नरशब्दार्थत्वेऽप्यस्याः पतिवत्तदिच्छायत्तं प्रधानप्राप्यत्वादिकमविरुद्धम्. आकारसाम्येऽपि क्वचिद्व्यापारो भिद्यते. सर्वकर्तुर्वल्लभा प्रीत्युद्देशेन तत्तल्लीला प्रवृत्ते स्तस्या अपि तदन्वयोक्तिरविरुद्धा. सहारब्धेऽपि कार्ये लौकिकपतिन्यायेन पतिप्राधान्य व्यपदेशः. पतिकर्तृकत्वमात्रव्यपदेशश्चोपपन्नः. पतिबुद्ध्यधीनस्यापि पत्न्या गुण भावस्योभयेच्छासिद्धत्वव्यपदेशस्तस्या अपि तथैवेष्टत्वा विशेषादुपपद्यत इति गमनिकेति.
            

            अत्र सर्वभूतेश्वरात्वादि वचनसाम्यादस्या गुणभाव उभयेच्छा प्रयुक्त इति केचिदाहुः. 

            
              
                अन्योन्येच्छाविघातादिनिवृत्तौ तत्परत्वतः | 

                ऐककंठ्य मशेषाणामागमानां भवत्विति ||

              

              पंचस्वेतेषु पक्षेषु कश्चिदेकः प्रमाणवान् सलक्ष्मीकस्य साम्राज्यं सर्वधा सुप्रतिष्ठितम्. इहैवं क्वचिदंशे तु संशयेऽपि विपश्चिताम्. उपयुक्तांशवैशद्यादुपायफलसंभवः अत्र स्वामित्व सौलभ्य फलदत्व फलत्वतः आनुरूपेण्य संबंधश्श्रीपतौ दर्शितश्श्रियः. अपिचात्र द्वयार्थमनुसंधित्सता श्रीशब्दनिरुक्तयश्च तत्र तत्र सूचिताः. मत्वर्थस्तु नित्ययोग स्स्वरूपरूपादि सर्वविषयतया चतुर्थश्लोके व्यंजितः. नारायणशब्दार्थोऽपि “कांतस्ते पुरुषोत्तमः” “शांतानंत महाविभूती”त्यादिभि स्संग्रहेणोक्तः. चरणशब्दोपलक्षित विग्रहयोगोऽपि “मूर्तं ब्रह्मे”त्यादिना प्रदर्शितः. एवं संक्षिप्तसिद्धांशविशदीकारपूर्वकं, साध्यं प्राप्यमुपायं च स्तोत्रे संदर्शयिष्यति
              
            

            
              
                कवि कधक सिंह इत्थं त्रय्यंताचार्य इत्यभिख्यातः |

                व्यवृणुत यामुनविहितां रमास्तुतिं वेंकटेशकविः ||

